
                               Шагыйрь тавышы
Шагыйрь тавышын –

бер кабат та ишетмәгән, 
ләкин гүя иң якын танышым -
Такташ тавышын эзлим, эзлим һаман: 
нинди җылы тембрларда, 
аһәңнәрдә яңгыраган, 
нинди моң белән ул 
хәтерләрдә калган?
Грамзаписьта юк.
Радиофондта,  ни үкенеч! Сакланмаган...
Ә бит, бүген һәр «озынчәч» кулындагы
магнитофоннар,  сез,
ул исәндә булсагыз...
Тавышын шагыйрь һаман яңгыратыр иде!
Бүген тагын бер танышым:
Такташ тавышы калмаган шул, — диде.
Такташ тавышы калмаганмы?
Ә соң шагыйрь яшәмиме бездә? 
Бүгенгедә?

Ул түгелме безнең җырлар,
симфонияләрдә,
поэмаларда?
Ни уйлыйдыр бу турыда 
минем бер дустым –
сәер очрак! -
Такташ шигыренең «ревизионисты»! 
Яңгырый, дәвам итә Такташ хәтта анда. 
Ул -  «Киләчәккә хатлар»да. 
Сагынычлы тавышы, еллар белән 
ачыклана, тик көчәя бара.
Гомерем буе аның тавышын тыңлыйм,—
үлмәс шагыйрь тавышын!
Ишетәм һаман да!
Гел ишетербез -
йөрәкләр саңгырау булмаса:
ул - - безнең арада!

